
Автоматаар үүсгэсэн тайлбар]

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАВАР ЦАГИЙН ЗУГАА ХЭМЭЭХ СУРГААЛ ОРШИВ

	 

	Хавар цагт хайртай шавийн сэтгэл ухааныг сэргээгч хэмээх бүлэг:

	 

	Ом сайн амгалан болтугай.

	Зүйл бүхэнд хуурмаггүй лам гурван эрдэнэ минь 

	Зүрхний дунд хагацалгүй хэзээд оршигтун. 

	Хавар цагийн өдөр уртын уйдахуйн чөлөөнд 

	Хайртай нөхөр чамдаа 

	Зугаа болгон улиг үг өгүүлсүгэй би. 

	 

	Хүний насанд нялх, идэр, өтлөх гурав 

	Хүссэн ёсоор гурвуулыг 

	Эдлэх, үл эдлэх хоёр буй за

	Хэнд ч болов хэрэгтэй явдал

	Зөв сэтгэл ганц хэмээнэ.

	Ганц түүнийг эдэлбэл олон хэрэг бүтэх.

	 

	Дэмий олонд шавдавч

	Гагцхүү үнэн сэтгэл үгүй бол өөрөө сүйдэх

	Эртний авьяас ерөөл сайн болбол

	Балчир боловч ялгамжтай

	 

	Энэ насанд буян сайн хураавал

	Хойд насанд хувилгаан болъюу.

	 

	Ногоо нялх боловч

	Тэнгэрийн хураар тэжээвэл удалгүй өсөх 

	Хүн бага боловч

	Сургаал үгээр тордвол оюуны лянхуа нээх 

	 

	Эхийнхээ элгээр эс даруулсан өндөг хатах 

	Итгэл, буян саднаар эс эзлэгдсэн 

	Нялхас буруудах

	 

	Гадаль модыг өвчивч дотор бие нь хоосон 

	Гань мунхгийг тэвчивч үнэн сэтгэлээр хоосон 

	Хар нүүрсийг зүлгэвч цагаан өнгө үл гарах 

	Харанхуй оюутныг сургавч тустай үгийг үл авах 

	 

	Намар цагийн модны навч бороо оровч шарладаг. 

	Насны хэмжээ ирэхэд 

	Таван хүсэл эрдмээр тэтгэвч өтөлдөг

	 

	Элдэв цэцэг боловсрон найгавч

	Мөндөр хяруунд хэзээ дайрагдах болзошгүй

	Идэр насны цогт ажиггүй бардавч

	Өвчин зовлонд автах нь магад үгүй

	 

	Огторгуйд нар, салхи, үүл элдвээр эргэмүү

	Орчлонд жаргал, зовлон, сайн, муу ч бий.

	 

	Энэ насанд үхэх ч бий, өтлөх ч бий

	Эртний заяанд сайн ч бий, муу ч бий

	Элдэв ерөөлд мөн ч бий, буруу ч бий

	Инчдэхийн зуур жаргал ч бий, зовох ч бий

	 

	Энэ юманд үнэн ч бий, худал ч бий

	Элэг махан төрөлд тустай ч бий, хортой ч бий

	Энгийн олон улсад их ч бий, бага ч бий

	Эцэс хол ханилахад үнэн ч бий, баширтай ч бий

	 

	Эвлэж ханилах нөхөрт буянтай ч бий, нүгэлтэй ч бий

	Элдэв зүйлийн үгэнд сургаал ч бий, олхио бий

	Илхэн өөрийн сэтгэлд баттай ч бий, хэврэг ч бий

	Энэ улсын онолд ариун ч бий, бузар ч бий.

	 

	Энэ насанд өтлөх, үхэх үгүй бол

	Хүн яахан төрөх вэ 

	Эртний заяанд сайн, муу үгүй бол

	Гурван муу, гурван сайн заяа яахан бүтнэ 

	 

	Элдэв ерөөлд зөв, үгүй бол

	Бурхан шуламс хоёр яахан бүтнэ 

	Инчдэх зуур жаргах, зовох үгүй бол

	Түргэн баярлах, гомдох үл байна. 

	 

	Энэ насанд үнэн, худал үгүй бол

	Хоёр үнэн юу вэ? 

	Хурааж үйлдсэн бүгд мөнх бус нь магад буй 

	Үйлийн үр ач хуурмаг үгүй үнэн буй 

	 

	Эв үгүй бол эх хөвүүн хоёр ч бол дайсан 

	Эвтэй бол энгийн хар элэгт хүн ч бол садан 

	Эвтэй боловч ах дүү мэт тустай нөхөр цөөн 

	Элдэв жаргал, зовлонд өнчрөхгүй гэгч эвийн эрдэм 

	 

	Итгэсэн сэтгэл үгүй болбол 

	Янаг ч бол урвана 

	Энслэх сэтгэл үгүй болбол 

	Эвтэй ч бол хол суулцана. 

	 

	Олон төрлийн улсад их бага байтугай 

	Оготно хорхойд ч бол айгч, айлгагч хоёр бий 

	Их газрын улсад ахлах, дүүлэх байтугай 

	Тэнгэрийн өнгөнд ч бол тунгалаг, булингартай хоёр бий 

	 

	Ихсийг хүндлэлгүй явж их болох уу? 

	Багыг тэтгэлгүй явж нөхөртэй болох уу? 

	Ихсээс эрдэм сурахад хүндлэх хэрэгтэй 

	Багаас тусыг авахад урмыг тэжээх хэрэгтэй

	 

	Ихэстэй зөрчвөл түшгээ барах 

	Багасыг дарлавал ганцаардах 

	Хүний сайн, муу нь удаан ханилбал мэдэгдэнэ. 

	Ус зэрэглээ хоёрын мөн, бус нь дэргэд нь хүрвэл мэдэгдэнэ.

	 

	Итгэлтэй хүн уурлавч үл орхино

	Баширтай хүн зүрхний нөхөр мэт загнавч

	Үгийг хуурч авна

	 

	Сургаал үг хатуу ч бол

	Нянтай өвчинд догшин эм мэт.

	Нян хорхойн өвчинд баригдах ба

	Хатуу ч бол догшин эм шүтэх хоёрын, алиныг

	Өөрийн дураар болтугай.

	 

	Нян хорхойг зөөлөн эм үл хүчирнэ

	Нэн томоогүй сэтгэлийг эелдэж үл номхотгоно

	Эедсэн сэтгэлийг даан их халдвал хаширна

	Өчүүхэн буцалсан шар өвчинд

	Нэн хатуу эм уувал дордоно.

	 

	Авах хүнд хэрэгтэй үг хатуу ч бол яруухан

	Орхих хүнд зөөлөн үгээр өгүүлэв ч уйддаг

	Мунхаг хүн сургаалаас, олхио үгэнд сэргэж баясдаг

	Оюунтай хүн цангавч тустай үгийг хүүрнэнэ

	Зөв сэтгэлтэй хүн буруу үгийг ч бол хүлцэнэ

	Буруу сэтгэлтэй хүн зөв үгийг ч бол хардан орхино.

	 

	Уршигт юмны адаг нь атаа хортой хүн

	Өлзийтэй юмны зүрх тустай сэтгэл

	Тустай сэтгэлтэй хүн бусдад алагдавч

	Сүнс нь амар ариун болно

	Хартай хүн удаан амьд явах тусмаа

	Өөр бусдыг зовооно.

	 

	Чиг буруу хилэнцтийг аргын гохоор номхотго

	Тун болохгүй нүгэлтийг алавч хилэнц нь юу

	Олон амьтны тул бол нэгийг алахад гэм огт үгүй

	Зууг эвдэж, мянгыг нийлүүлэхийг үлгэрчлэн

	Хилэнцтэнийг алаад нүгэл болох бол

	Догшин номын сахиус

	Хилэнцээс юунд тонилох аж.

	 

	Буян хилэнц хоёр

	Арга билэг буй, үгүйгээс болно.

	 

	Буянтныг хардсанаа хэрсүү гээд

	Нүгэлтэнд үгээ уудалсныг нөхөртэй хэмээгч хүнийг

	Хилэнцэт нөхөр, шулмын зулзага хэмээжээ.

	 

	Санаа нь бумбад чихсэн хөвөн мэт ил үгүй

	Аашлах занг нь үзэхэд мий мэт байргүй

	Хэлэх үгийг сонсоход бугын урам мэт хуурамч хүнийг

	Хилэнцэт нөхөр, шулмын зулзага хэмээжээ.

	 

	Зүс царай нь угаагдсан голт борын навч мэт үзэсгэлэн

	Санаа явдал нь хулгайч нохой мэт чөлөө эрж одох 

	Тэмцэлдэх атаа сэтгэл нь

	Өрдсөн харгай модны гал мэт өөрөө ноцсон хүнийг 

	Хилэнцэт нөхөр, шулмын зулзага хэмээжээ. 

	 

	Шувуу шагайх үнэг мэт элдэв башраар залилах 

	Болжмор отсон харцага мэт найман номыг харуулдах

	Буртаг уудлах өлссөн гахай мэт олзонд хомхойрсон хүнийг

	Хилэнцэт нөхөр, шулмын зулзага хэмээжээ. 

	 

	Янхан эм мэт өөрийн биеийг чимэхдээ элдэв янзаар махрах

	Манхнаасаа огтлох мэт гурван эрдэнийг тахихдаа үрчийх

	Дээлийн өнгөч нохой мэт ноёдыг үзэж унаж тусах 

	Уур нь хүрсэн дигваранз мэт хэрээ мэдэхгүй сүйлэгнэх

	Худгийн доторх мэлхий мэт нэрэлхэн бархирах хүнийг

	Хилэнцэт нөхөр, шулмын зулзага хэмээжээ. 

	 

	Гэрэлд сохрох шар шувуу мэт сүжигтэй хүнийг үзвэл элэглэх

	Уралдсан цалиман амтай морь мэт 

	Хэрүүл цуугианыг үзвэл хөөрөх 

	Ичгүүргүй илжиг мэт шалиг нөхөдтэй хайрлалцах 

	Тархигүй сармагчин мэт үзсэн бүхнээ дуурайгч хүнийг

	Хилэнцэт нөхөр, шалмын зулзага хэмээжээ. 

	 

	Хуйхуй цагаан малгайтан мэт 

	Номын үгийг элэглэх 

	Өмхий чацганд цугласан батгана мэт 

	Архитай газар түрхрэх 

	Дэнсний од мэт өчүүхэн юманд сайдаж, муудах хүнийг

	Хилэнцэт нөхөр, шулмын зулзага хэмээжээ.

	 

	Тийрэн мэт дээдсийн зарлигийг

	Хулгай хийж, нүгэлт нөхдөдөө шивнэх

	Тоть мэт номын үгийг там тум сурч

	Хөдөөгийн айлд бардагнах

	Хан ад мэт улсыг хуурч олз омог эрэх

	Тангаргийн буг мэт хов зөөж

	Амьтны үзлийг буруудуулах хүнийг

	Хилэнцэт нөхөр, шалмын зулзага хэмээжээ.

	 

	Бодь гөрөөсийг алах хүн мэт ачийн хариуд хорлох

	Башрыг сурсан хав мэт дээдсийг үзэхдээ мөргөх 

	Далай тивийн эм мангас мэт 

	Мэргэн аргаар хуурагч хүнийг 

	Хилэнцэт нөхөр, шалмын зулзага хэмээжээ. 

	 

	Ламын нүүрийг үзэхээс охины царайд баясах 

	Судар уншихад үүрэглээд, шалиг үгэнд инээх 

	Үхэхийг санахгүй үргэлж баяжихыг санах 

	Хүнийг доромжлон өөрийг магтагч 

	Үйлийн үрийг мэдэхгүй чулуун элэгт, мий зүрхт хүнийг

	Хилэнцэт нөхөр, шалмын зулзага хэмээжээ. 

	 

	Энэ бүгдээс ангижирсан бөгөөд 

	Хүний сайн муу хэлэхийг 

	Хадны цуурай мэт орхиод

	Ганц үнэн сэтгэлээр лам, номыг сүсэглэгч хүнийг

	Буянт нөхөр, аяа сайн хувьт хэмээжээ

	 

	Билэг үгүй ч болов хичээх

	Сүжиглэн эс чадавч буруу үл онох

	Хорын хариуд эс туславч

	Ачийн хариуг үл мартах

	Сонссон үгэндээ ам бөхтэй

	Итгэсэн сэтгэлдээ урвалт үгүй

	Ханилах тусмаа ганц зантай

	Асуух тусмаа үнэн үгтэй 

	Үхэвч хатамжил бэрхшээлийг чадах 

	Үгүйрэвч өлсөх умдаасахыг тэсэх 

	Архич, тамхич, шалиг, ганган дөрвөөс зайлах 

	Аглагийн газар ном сонсон буяныг хичээх 

	Шашны үйлэнд баширгүй зүтгэх 

	Амьтны тусыг алагчлалгүй бодох 

	Дээдсийг хүндэлж адис ачийг хүртэх 

	Доордсыг асарч буян, ерөөлийг олох 

	Мал гэж махарч насаа барахгүй 

	Нэр гэж нэхэж үнсээ барахгүй хүнийг 

	Буянт нөхөр, аяа сайн хувьт хэмээжээ. 

	 

	Энэ насанд энэ мэт эрдэм чухаг боловч 

	Өөрт байснаар ханах үгүй 

	Хэрэгтэй бусад хүнийхийг хүсэж олох хэрэгтэй хэмээв

	 

	Энэ хоёр нөхрийг сонгож 

	Сайн, мууг аль дураар ханил. 

	 

	Эндүүрэхэд хүрч ирвэл 

	Зургаан багш есөн түмэн хүн ч 

	Бурханыг буруугаар үзсэнийг үзвэл 

	Олон хүн ч эндүүрэх вий. 

	 

	Онохуйд хүрч ирвэл

	Мял богд ганц ламыгаа шүтээд

	Түг түмэн амьтныг тусалсныг үзвэл

	Ганц хүн ч болов зөвдөх буй.

	 

	Буруу онол олон хүнд байх тусмаа

	Арилсан үзэл ганц хүнд байв ч түгээмэл тус.

	 

	Ламын зохиолыг эгэлд үзвэл буруу онол

	Бусдын буяны хирийг

	Баалж басвал буруу онол

	Цагаан, хар үйлийн үрийг

	Эс хэрэгсвэл буруу онол.

	 

	Лам юу зохиовч

	Бурханд үзвэл ариун үзэл

	Бусдын буянд атаархал үгүй

	Даган баясвал ариун үзэл

	Бурханы номыг махран сурч

	Авах гээхийг шүтвэл ариун үзэл.

	 

	Буруу онол хижиг мэт нэн бузар

	Ариун үзэл эмч мэт.

	Хүн олон ч болов хижигтвэл сайн уу?

	Эмч ганц болов эс үхүүлбэл муухай юу

	 

	Өнчин хүнд ариун үзэл мэт нөхөр үгүй

	Олон хүнд буруу онол мэт гутамшиг үгүй

	Өнчин хэмээгч энэ насны 

	Садан буй, үгүйг өгүүлсэн бус

	Буянтай сэтгэл, нөхөр буй, үгүйг өгүүлжээ.

	 

	Энэ ариун бузар хоёрын

	Алин дуртайгаа идэгтүн

	Ходоодонд шингэсэн хойно

	Чухам нь мэдмүй

	Сэтгэл зөвийг олоод

	Үнэн үзэл батадваас

	Түмэн нас, мянган бие соливч үл эвдрэх.

	 

	Хувилгаадын цэдгийг үз

	Хэврэгдвэл өчүүхэн ном эрдэм сурсан

	Бэртэгчин төрөлт шавь бээр

	Багшаа ганц алгадаж

	Олон хүний дунд нэгэн үгээр ичээвч

	Тэр даруй урьдын нүдээ анин

	Наманчлан залбирах зан, сэтгэл

	Цахилгаан мэт эвдэрнэ

	 

	Хүний амь бие эвдэрч үхсэнээс

	Амьдадаа сайн сэтгэл, зан эвдрэх нь нэн муухай

	Ямар нэр цол алдаршин

	Хүсэл эрдмээр жаргаснаас

	Буянт сэтгэл түмэн жил батадвал

	Хас хад мэт нэн луттай гэдэг

	Сайхан сэтгэл бат хэврэг бологч

	Өөрийн хичээлээс болно.

	 

	Хичээлтэй хүнийг эс халдавч эрдэм сурах

	Хичээлгүй хүнийг зодовч

	Бархиран муу санахаас бус, юу бүтэх вэ?

	 

	Энэ сайхан, муухай хоёрыг

	Өөрийн дураар болтугай.

	 

	Батлах юм олон боловч сүжгийг нэн батал

	Эвдэх зохистой юм олон боловч

	Урин өшийг яаран эвд.

	Энэ бүгд бат, хэврэг, сайн муу

	Өндөр, дорд туслах, хорлох бүхэн

	Өөрийн явдлаас болно.

	 

	Өөрийн сүүдрээс дутааж үл болох

	Үйлдсэн үйлээс булзаж үл гарах,

	Огторгуйг шааж цөмрөх буюу

	Эрлэгийг хуурч болох буюу

	Зэрэглээний усыг ууж болох буюу

	Энэ насыг нэхэж гүйцэх буюу

	Шувуу ч болов далавчныхаа хүчинд

	Хүн ч болов явдлынхаа хүчинд.

	Сайн хүнд зэхий явдал таарах уу?

	Луу ичээндээ дуугарч зохих уу?

	Сайн муу явдал өөрийн сэтгэлээс болно

	Сэтгэлийг харуулдах мэт эрдэм үгүй

	Олон сэтгэлд нэг буянтай ч буй

	Элдэв өвсөнд нэг амттай ч буй.

	 

	Ханилбал чөтгөр ч бол нөхөр болно.

	Даруулга тавивал нисваанис ч номхрох

	Суугаад байвал зорьсон газраа үл хүрэх

	Залхуураад байвал алсын хэрэг үл бүтэх.

	 

	Хураавал буян арвидах

	Дадвал эрдэм сурах.

	 

	Бас өгүүлэх юм олон билээ

	Чи минь нам бага тул

	Уйдаад бухимдах буй за

	Би ч хавар цаг, залхуу болоод нойр хүрнэ.

	 

	Авах хүнд нэг үг ч эрдэм

	Орхих хүнд мянган сургаал ч улиг

	Цөөн хэлбэл бэлгэ хэмээжээ.

	Үүнийг ажиглаарай

	 

	Сайн буян дэлгэрэх болтугай!

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

